
134

E poggioli, barcoîn, ringhee, terrasse

Tûtte ëan stivæ d’un popolo infinito

D’ommi, donne, figgiêu, figge e ragasse;

Parte, perchè ciù reo ghe fesse ô scito

Scarso, co-e gambe, a vitta e a testa basse,

Parte assettôu in scë banche, o sciù in pê drito:

E pin ëan cornixioîn, teiti e ferræ

De garzoîn, che se gh’ëan arrampinæ.

Fra quelli, ch’ëan in stradda, e ch’ëan derrê

A ûn ommo ûn pö ciù lungo, tanti e tanti

Çercavan de poeî vedde, comme lê,

Con mettise a aggueittâ da tûtti i canti,

O sforzâse a stâ sciù in punta de pê;

E tanti criavan a chi gh’ëa davanti

Co-a testa quæxi a-ô mæximo livello,

Ohè là! ô cappello abbasso! zù ô cappello!

E ô sta a sentî i rapporti do vexin

Chi no pêu vedde ninte, o perchè oppresso

Dä carca, o lunxi, o postôu mâ, o piccin:

Questo ô ripete a ûn atro chi è dappresso,

E via de man in man a-ô çittadin

L’atro e poi l’atro, chi è ne-ô caxo stesso;

E ognûn prêuva ûña peña da no dî

Pe no poeî vedde quanto ô sta a sentî.

O non ëa in Romma quell’onô soleñe[sic]

Do trionfo a ûn comandante o imperatô

Concesso in premio de sofferte peñe,

Quando tornôu dä guæra vinçitô

In mezo a-i re careghi de cadeñe

O l’ascendeiva accompagnôu da lô

Colmôu de compiaxensa, inscio d’orgolio

Fra mille acclamazioîn ô Campidolio;

